
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৩০৬
সিরাজদ্দৌলা।



হইলেন না! ওয়াট্সন্ নিতান্ত অনন্যোপায় হইয়া ভয় প্রদর্শনে কৃতকার্য্য হইবার জন্য পুনরায় পত্র লিখিলেন:—

 “আমরা যে চন্দননগর অধিকার করিয়া অধিকাংশ ফরাসিদিগকে বন্দী করিয়াছি এবং পলায়িতের পশ্চাদ্ধাবনের জন্য ফৌজ পাঠাইয়াছি, সে কথা ইতিপূর্ব্বেই লিখিয়াছি; আবার যে সে বিষয়ে লিখিতে হইতেছে উহা বড়ই আক্ষেপের কথা! পরমেশ্বর এবং মহম্মদের পবিত্র নামে অপনি যে ধর্ম্ম প্রতিজ্ঞা করিয়াছেন তাহা প্রতিপালন করিতেছেন না বলিয়াই আমাকে পুনঃ পুনঃ পত্র লিখিতে হইতেছে! কোম্পানির যে সকল কামান আপনার অধিকার রহিয়াছে,[১] তাহা ওয়াট্স্ সাহেবকে প্রত্যর্পণ করিবেন, বন্ধুভাবে থাকিবার জনাই যে সন্ধিসংস্থাপন করিয়াছেন সে কথা কদাচ বিস্মৃত হইবেন না, এবং পলায়িত ফরাসিদিগকে অবিলম্বে বাঁধিয়া পাঠাইয়া দিবেন। যদি কোন ব্যক্তি ইহার বিপরীতাচরণ করিবার জন্য পরামর্শ দেয়, তবে নিশ্চয় জানিবেন যে সে কদাচ আপনার বন্ধু নহে। সে উপদেশে দেশের মধ্যে যুদ্ধানল জ্বলিয়া উঠিবে;—


	↑ নবাবের তোপখানায় যে সকল বৃহদায়তন কামান প্রস্তুত হইত, সেগুলি যুদ্ধক্ষেত্রে সহসা ইতস্ততঃ পরিচালিত করা সহজ হইত না। কাশিমবাজার হইতে ইংরাজদিগের ‘ফিল্ড পিস’ নামক যে সকল ক্ষুদ্রায়তন কমান সংগৃহীত হইয়াছিল, তাহার আকার প্রকার দেখিয়া সিরাজ তদনুরূপ কামান ঢালাই করিবার জন্য তাহার ছাঁচ তুলিয়া লইয়াছিলেন। এই জন্য সন্ধি সংস্থাপন করিয়াও তৎক্ষণাৎ কামানগুলি ফেরত দিতে পারেন নাই। যাহারা সিরাজদ্দৌলাকে ইন্দ্রিয়াসক্ত অকর্মণ্য মুগ্ধ যুবক বলিয়া বুঝিয়া রাখিয়াছেন তাঁহারা দেখিবেন যে, ইংরাজেরও একথা স্বীকার করিয়া লিখিয়া গিয়াছেন:—

It is a notorious truth, that at the capture of Cossimbazar and Fort William, the Government had store both of cannon in and field-pieces with their carriages, which they had six months in their possession. Sirajud-Dwla had 20 of the latter so well-constructed by his own people, that they could hardly be known from those made in Europe.—A Defence of Mr. Vansittart's conduct.

